
МИНИСТЕРСТВО ЗА ТРАНСПОРТ

Врз основа на член 24-а став 19 од Законот за превоз во патниот сообраќај („Службен 
весник на Република Македонија" бр. 68/04, 127/06, 114/09, 83/10, 140/10,  17/11, 53/11, 
6/12, 23/13, 120/13, 163/13, 187/13, 42/14, 112/14, 166/14, 44/15, 97/15, 124/15, 129/15, 
193/15, 37/16, 71/16, 64/18, 140/18, 163/18 и „Службен весник на Република Северна 
Македонија“ бр. 275/19, 67/22, 170/24, 3/25, 17/25, 101/25 и 223/26), министерот за 
транспорт, донесе

ПРАВИЛНИК ЗА НАЧИНОТ И ПОБЛИСКИТЕ УСЛОВИ ЗА ОДОБРУВАЊЕ НА 
ВОЗНИ РЕДОВИ ЗА НОВИ ЛИНИИ И ЗА ПРОМЕНА НА ОДОБРЕНИ ЛИНИИ ВО  

МЕЃУОПШТИНСКИОТ И МЕЃУНАРОДНИОТ ПРЕВОЗ НА ПАТНИЦИ, 
ИЗДАВАЊЕ, ПРОДОЛЖУВАЊЕ И ОДЗЕМАЊЕ НА ДОЗВОЛАТА ЗА ОДОБРЕНА  

ЛИНИЈА, ФОРМАТА И СОДРЖИНАТА НА ОБРАЗЕЦОТ НА ДОЗВОЛАТА И НА 
ВОЗНИОТ РЕД

Член 1
Со овој правилник се пропишува начинот и поблиските услови за одобрување на возни 

редови за нови линии и за промена на одобрени линии во меѓуопштинскиот и 
меѓународниот превоз на патници, издавање, продолжување и одземање на дозволата за 
одобрена линија, формата и содржината на образецот на дозволата и на возниот ред.

Член 2
Во текот на годината се објавува оглас за одобрување на возни редови за нови линии и 

за промена на возни редови за одобрени линии на ВЕБ страната на Министерството за 
транспорт и во дневниот печат.

Во огласот се определува рокот за електронското аплицирање и условите согласно член 
24-а од Законот за превоз во патниот сообраќај што треба да ги исполнува превозникот за 
да може да учествува на истиот.

Член 3
Електронското аплицирање, обработката на податоците како и целокупната постапка за 

одобрување на возни редови за нови линии и за промена на возни редови за одобрени 
линии се врши преку електронски систем достапен на интернет страницата на 
Министерството за транспорт.

Член 4
Во електронската апликација превозникот пополнува задолжителни податоци за 

возниот ред за линијата за која аплицира согласно член 3 точка 17 од Законот за превоз во 
патниот сообраќај.

Член 5
Комисијата за одобрување на возни редови за нови линии и за промена на возни редови 

за одобрени линии врз основа на добиените резултати од компјутерски обработени  
апликации доставува предлог листа на одобрени, односно одбиени барања до министерот 
за транспорт за одобрување во рок од 30 дена од денот на распределбата на возните 
редови.

Член 6
Од денот на приемот на решението за одобрен возен ред во рок од десет дена  

превозникот доставува барање за издавање на дозвола за одобрениот возен ред.
Кон барањето за издавање на дозвола за одобрен возен ред за меѓуопштински превоз  

на патници се приложува следната документација:
- копија од решение од одобрениот возен ред,
- десет примероци од одобрениот возен ред изготвени на пропишан образец,
- доказ за платена административна такса за регистрација на возниот ред и
- доказ за платена административна такса за издавање на дозволата (зависно од бројот  

на дозволи).
Кон барањето за издавање на дозвола за одобрен возен ред за меѓународен превоз на  

патници се приложува следната документација:
- копија од решение од одобрениот возен ред,
- соодветен број на примероци од одобрениот возен ред изготвени на пропишан 

образец во зависност од трасата на линијата,
- соодветен број на примероци од итинерерот и ценовник во зависност од трасата на 

линијата,
- распоред-план на возење на возачите за одржување на линијата,
- договор за заедничкo одржување на линијата со странски превозник доколку со 

меѓународен договор е предвидено линискиот превоз на патници да се воспоставува врз 
основа на реципроцитет и

- доказ за платена административна такса за регистрација на возен ред и за заверка на 
ценовникот.

Решението за одобрениот возен ред може да се промени во случаите утврдени во член 
28 став 2 од Законот за превоз во патниот сообраќај.

Решението за одобрениот возен ред ќе се одземе доколку има известување од надлежен 
орган на странска држава дека за истиот нема позитивна согласност согласно важечките 
прописи во странската земја.

Барањето за издавање на дозвола ќе се одбие и решението за одобрениот возен ред ќе 
се одземе доколку барањето не е поднесено во рокот од ставот 1 од овој член.

Член 7
Превозникот може да поднесе електронска апликација за одобрување на возен ред за 

нова линија односно за промена на возен ред за веќе одобрена линија и тоа за патничка 
линија, директна линија и брза линија.

Патничка линија е линија која покрај почетна и крајна станица има и повеќе попатни 
станици.

Директна линија е линија која има само почетна и крајна станица без попатни станици.
Брза линија е линија на која според одобрениот возен ред качување и слегување на 

патници се врши само во некои поголеми и позначајни населени места-градови согласно 
одобрениот возен ред.

Член 8
Возниот ред гласи на име на превозникот кој аплицирал за истиот.

Член 9
Почетна и крајна станица во возниот ред за меѓуопштински линии можат да бидат само  

општини во кои има категоризирани автобуски станици.



Службен весник на РСМ, бр. 230 од 29.9.2026 година 

Места за застанување односно попатни станици во возниот ред за меѓуопштинските 
линии можат да бидат населени места (села) и автобуски постојки кои од соодветна  
општина се одобрени како попатни станици за вршење на меѓуопштински превоз на  
патници.

Почетна и крајна станица во возниот ред за меѓународни линии можат да бидат само 
општини во кои има категоризирани автобуски станици со најмалку трета категорија.

Места за застанување односно попатни станици во возниот ред на територијата на 
Република Северна Македонија за меѓународните линии можат да бидат само општини.

Член 10
Електронската апликација за одобрување на возен ред за нова линија или за промена на 

возен ред нема да се одобри доколку во постапката за негово одобрување се утврди дека 
превозникот при определување на времето на поаѓање од почетната станица и попатните 
станици не ги почитувал пропишаните услови од член 24-а од Законот за превоз во 
патниот сообраќај.

Доколку во возниот ред има повеќе поаѓања се одобруваат само поаѓањата кои ги 
исполнуваат условите од член 24-а од Законот за превоз во патниот сообраќај.

Доколку два превозника аплицираат за нов возен ред или доколку еден аплицира за 
промена на одобрен возен ред, а другиот превозник аплицира за нов возен ред или 
доколку и двајцата превозници аплицираат за промена на одобрен возен ред, при 
електронската распределба, апликациите меѓусебно ќе се споредуваат дали е запазен 
временскиот интервал и дали се исполнети условите согласно член 24-а од Законот за 
превоз во патниот сообраќај, при што ќе се одобри апликацијата на превозникот кој прв 
аплицирал.

Доколку превозник аплицира за нов возен ред со повеќе поаѓања или промена на возен 
ред со повеќе поаѓања, при електронската распределба апликациите за секое поаѓање 
меѓусебно ќе се споредува дали ги запазува временските интервали согласно член 24-а од 
Законот за превоз во патниот сообраќај, при што ќе се одобри поаѓањето кое е прво 
аплицирано во електронскиот систем.

Член 11
Доколку во постапката за одобрување на возен ред, електронска апликација поднесат 

два или повеќе превозника, со иста почетна и крајна станица од кои еден од нив е со 
седиште во почетната станица, приоритет има превозникот со седиште во почетната 
станица.

Доколку во постапката за одобрување на возен ред, електронска апликација поднесат 
два или повеќе превозника со седиште во почетна станица, приоритет има превозникот кој 
прв аплицирал.

Доколку во постапката за одобрување на возен ред, електронска апликација поднесат 
два или повеќе превозника и ниту еден од нив нема седиште во почетната станица, 
приоритет има превозникот кој прв аплицирал.

Промената на веќе одобрен односно регистриран возен ред ќе се одземе доколку 
превозникот не постапи во рокот утврден во член 6 став 1 од овој правилник.

Промената на веќе одобрен возен ред и возниот ред на кој е извршена промената ќе 
бидат одземени доколку превозникот не постапи и по осум дена од приемот на второ 
известување за дополнување на барањето за издавање на дозвола со потребната 
документација.

Член 12
Важноста на возниот ред и дозволата за вршење на линиски превоз на патници се 

продолжува на барање на превозникот.
Барањето за продолжување на возниот ред и дозволата, во меѓуопштинскиот линиски 

превоз на патници, се поднесува пред истекот на важноста на дозволата. Кон барањето за 
продолжување на возниот ред и дозволата за вршење на меѓуопштински линиски превоз, 
превозникот ги приложува следните документи:

- потребен број на возни редови,
- доказ дека поседува доволен број на возила за одржување на сите претходно одобрени 

возни редови за кои поседува валидна дозвола за вршење на меѓуопштински и/или 
меѓународен линиски превоз на патници и

- доказ за платени административни такси.
Барање за продолжување на возниот ред и дозволата, во меѓународниот линиски превоз  

на патници, се поднесува пред истекот на важноста на дозволата. Кон барањето за 
продолжување на возниот ред и дозволата за вршење на меѓународен линиски превоз на 
патници, превозникот ги приложува следните документи:

- распоред-план на возење на возачите за одржување на линијата,
- доказ дека поседува доволен број на возила за одржување на сите претходно одобрени   

возни редови за кои поседува валидна дозвола за вршење на меѓуопштински и/или 
меѓународен линиски превоз на патници,

- договор за заедничко одржување на линијата со странскиот превозник во два 
примерока на јазикот на превозниците, доколку со меѓународен договор e предвидено 
линискиот превоз на патници да се воспоставува врз основа на реципроцитет,

- потребен број на возни редови, итинерери и ценовници и
- доказ за платени административни такси.

Член 13
Важноста на возниот ред и дозволата за вршење на линиски превоз на патници нема да 

се продолжи доколку превозникот:
- не поднесе барање за продолжување на важноста на возниот ред и дозволата согласно 

член 14 од овој правилник,
- нема важечка лиценца и
- нема доволен број на возила и возачи колку што е потребно за да може да ги одржува 

сите поаѓања броејќи ги и возилата и возачите кои му се потребни за одржување на 
линијата за која ја продолжува важноста на дозволата.

Во случаите од став 1 од овој член, не се продолжува важноста на возниот ред и 
дозволата за вршење на линиски превоз на патници и истите се бришат од евиденцијата на   
издадени дозволи за линиски превоз на патници и од евиденцијата на регистрирани возни 
редови за линиски превоз на патници.

Член 14
Одобрениот односно регистрираниот возен ред и издадената дозвола за вршење на 

линиски превоз на патници можат да престанат да важат и пред истекот на рокот на 
важење ако:

- превозникот престанал да ги исполнува условите врз основа на кои се издадени,
- престанала важноста на лиценцата,
- на барање на превозникот и
- превозникот престанал да постои по други посебни прописи.

Во случаите од став 1 од овој член возниот ред и дозволата за вршење на линиски 
превоз на патници се одземаат и се бришат од евиденцијата на издадени дозволи за   
меѓуопштински линиски превоз односно од регистарот на издадени дозволи за 
меѓународни линии.

Член 15
Возниот ред за меѓуопштинска линија ги содржи следните податоци:
- полн назив на домашен превозник,
- вид на линија: патничка, директна и брза,
- назив ,,Возен ред за меѓуопштинска линија“,
- назив на линијата,
- време на поаѓање, станици, должина на линијата во километри, време на враќање,
- режим на одржување на линијата: секојдневно, (односно во одредени денови во  

неделата при што точно се наведуваат деновите во кои се одржува линијата) и
- место за печат и потпис на овластено лице.
Рубриките на образецот се испишани на македонски јазик, а податоците во истиот се 

внесуваат на македонски јазик.
Возниот ред за меѓуопштинска линија се издава на образец во формат А4 на хартија во  

бела боја.
Формата и содржината на образецот на возниот ред за меѓуопштинска линија се дадени   

во Прилог 1 кој е составен дел на овој правилник.

Член 16
Возниот ред за меѓународна линија ги содржи следните податоци:
- полн назив на домашен превозник,
- вид на линија: патничка, директна и брза,
- назив ,,Возен ред за меѓународна линија“,
- назив на линијата,
- време на поаѓање, станици/ гранични премини, должина на линијата во километри, 

време на враќање,
- режим на одржување на линијата (секојдневно односно во одредени денови во 

неделата со наведување на деновите во кои ќе се одржува линијата од домашниот и 
странскиот превозник) и

- место за печат и потпис на овластено лице на домашниот превозник.
Рубриките на образецот се отпечатени на македонски јазик, а податоците во истиот се 

внесуваат на македонски и англиски јазик, односно на јазикот на земјата со која се 
воспоставува линијата.

Возниот ред за меѓународна линија се издава на образец во формат во А4 на хартија во 
бела боја.

Формата и содржината на образецот на возниот ред за меѓународна линија се дадени во 
Прилог 2 кој е составен дел на овој правилник.

Член 17
Дозволата за вршење на меѓуопштински линиски превоз на патници се издава на 

образец во формат А4 на хартија со жолта боја.
Образецот од став 1 од овој член на предната страна содржи: Република Северна  

Македонија, воден жиг на грбот на Република Северна Македонија, назив на органот што 
ја издава– Министерство за транспорт, број од евиденцијата на издадени дозволи, број на 

регистриран возен ред за линијата, сериски број на дозволата, назив на дозволата – 
дозвола за вршење на меѓуопштински линиски превоз на патници, назив или име на 
превозникот, седиште или адреса, од почетна станица, до крајна станица, места за влез и 
излез на патниците, рок на важност на дозволата од/до (ден, месец, година), место и датум 
на издавање, печат и потпис на овластено лице.

На задната страна се отпечатени условите под кои се врши превозот, напомена и 
рубрика за забелешки и дополнувања.

Формата и содржината на образецот на дозволата за вршење на меѓуопштински 
линиски превоз на патници се дадени во Прилог 3 кој е составен дел на овој правилник.

Член 18
Дозволата за билатерален линиски превоз на патници за меѓународниот патен сообраќај  

се издава на образец во формат А4 на хартија со зелена боја.
Образецот од став 1 од овој член на предната страна содржи: Република Северна 

Македонија, воден жиг на грбот на Република Северна Македонија, назив на органот што 
ја издава– Министерство за транспорт, број од евиденцијата на издадени дозволи, број на 
регистриран возен ред за линијата, сериски број на дозволата, назив на дозволата – 
дозвола за билатерален линиски превоз на патници за меѓународниот патен сообраќај, 
назив или име на превозникот, седиште и држава, од почетна станица, до крајна станица, 
(на делот од територијата на Република Северна Македонија според возен ред, ценовник и   
итинерер кои се составен дел на оваа дозвола), места за влез и излез на патниците,  
гранични премини, рок на важност на дозволата од /до (ден, месец, година), место и датум  
на издавање, печат и потпис на овластено лице.

На задната страна се отпечатени условите под кои се врши превозот, напомена  и 
рубрика  за забелешки и дополнувања.

Образецот на дозволата е отпечатен на македонски и на англиски јазик.
Формата и содржината на образецот на дозволата за билатерален линиски превоз на 

патници за меѓународниот патен сообраќај се дадени во Прилог 4 кој е составен дел на 
овој правилник.

Член 19
Дозволата за транзит за линиски превоз на патници за меѓународен патен сообраќај се 

издава на образец во формат А4 на хартија во црвена боја.
Образецот од став 1 од овој член на предната страна содржи: Република Северна  

Македонија, воден жиг на грбот на Република Северна Македонија, назив на органот што 
ја издава – Министерството за транспорт, број од евиденцијата на издадени дозволи, број 
на регистриран возен ред за линијата, сериски број на дозволата, назив на дозволата – 
дозвола за транзит за линиски превоз на патници за меѓународен патен сообраќај, назив 
или име на превозникот, седиште и држава, од почетна станица, до крајна станица, (на 
делот од територијата на Република Северна Македонија според возен ред, ценовник и 
итинерер кои се составен дел на оваа дозвола), гранични премини, рок на важност на 
дозволата од / до (ден, месец, година), место и датум на издавање, печат и потпис на 
овластено лице.

На задната страна се отпечатени условите под кои се врши превозот, напомена и   
рубрика за забелешки и дополнувања.

Образецот на дозволата е отпечатен на македонски и англиски јазик.



Службен весник на РСМ, бр. 230 од 29.9.2026 година 

Формата и содржината на образецот на дозволата за транзит за линиски превоз на 
патници за меѓународен патен сообраќај се дадени во Прилог 5 кој е составен дел на овој 
правилник.

Член 20
Со денот на влегувањето во сила на овој правилник престанува да важи Правилникот за  

начинот и поблиските услови за одобрување на возни редови за нови линии и за промена 
на одобрени линии во меѓуопштинскиот и меѓународниот превоз на патници, издавање, 
продолжување и одземање на дозволата за одобрена линија, формата и содржината на 
образецот на дозволата и на возниот ред („Службен весник на Република Северна 
Македонија“ бр. 105/19).

Член 21
Овој правилник влегува во сила наредниот ден од денот на објавувањето во „Службен 

весник на Република Северна  Македонија“.

        Бр. 01-6721/1
24 септември 2026 година Министер за транспорт
               Скопје   Александар Николоски, с.р.

